
AMIR SAADI IRAKEN ORDEZKARIA UNMOVIC ARMA IKUSKATZAILE TALDEAREKIKO HARREMANETARAKO 

ZIENTZIALARIEN GALDEKETAK IKUSKATZAILEEN LANA I KUSKAKETAK 

" «NBEren ebazpenak gure arma programetan 
jardun duten zientzialarien izenak ematea 
eskatzen du, ez haiek Iraketik ateratzea» " «Batzordeko kideak profesionalak dira, ez 

dute ezer arinkeriaz egiten. UNSCOM aurreko 
kontrol batzordea bestelakoa zen» 

Jose Mari Pastor I BAGDAD 

Berriemaile berezia 

NBE Nazio Batuen Era
kundeko arma ikuska
tzaile batzordeak Irakera 
iritsi zenetik talde horre
kin zubi lanak egiten 
dihardu Amir Saadi jene
ralak. Saddam Hussei
nen gobernuaren aholku
lariaren arabera, AEBek 
eta Erresuma Batuak be
netako frogak aurkeztu 
beharko dituzte nazioar
teko komunitateak Ira
kek suntsipen handiko 
armak dituela sinesteko. 
Bera ere arma progra
man lan egin duten zien
tzialarien artean dagoela 
adierazi du, eta ez duela 
onartuko AEBetara bidal 
dezaten galdeketak egi
teko. 
• Irakeko zientziala
riak atzerrian galdeka
tzeko proposamena 
egin dute AEBek. Prest 
egongo zinateke, ber
me handiak egongo ba
lira, hori onartzeko? 
Iraken lana ez da orain 
zientzialariek eta haien 
senideek herrialdetik ir
ten behar duten ala ez ez
tabaidatzen hastea. Hori 
ez da gure zeregina, NBE
ren ebazpenak gure pro
grametanjardun duten 
zientzialarien izenak 
emateko eskatzen du, 
baina besterik ez. AEBek 
nahi dutena zerbait dife
rentea da, Washingtonek 
guregandik hori atera 
nahi du, baina hori ez da 
gure kontua. Gai hori ez 
dugu jorratuko, ez dago
kiguguri. 
• Nori dagokio erabaki hori 
hartzea? 
NBEri eta nazioarteko komuni
tateari dagokie auzia aztertzea 
eta Estatu Batuen eskaerak le
gezkoak diren edo ez balora
tzea. Zera esango dizut: ebaz
pen hori indarrean jartzeko la
na izan duten bi agentziak, IA
EA eta UNMOVIC, ez daude 
pozik gai honekin. NBEren 
ebazpenaren arabera, Iraken 
betebehar bakarra da zientzia
larien izenak ematea, besterik 
ez. Guk egin egin dugu hori. Ja
kin ezazu nire izena zerrenda 
horretan dagoela, eta ez naize
la AEBetarajoango. Eta ez dut 
gehiagorik esango gai horri bu
ruz. 
• Armei buruz aurkeztu du
zuen txostena kritikatu dute 
Washingtonek eta Londre-

«AEBek, eskualdea 
kontrolatuz gero, 

mundua 
kontrolatuko dute» 
sek. Haien jarrerari errepa
ratuta, badirudi prest dau
dela gerrarako. 
Erresuma Batuko Atzerri mi
nistro Jack Straw eta AEBeta
ko Estatu idazkari Colin Powell 
esaten ari direna ikusita, argi 
dago zein asmo daukaten. Fro
garik azaldu gabe akusatu gai
tuzte. Gure txostenean hutsu-

neak eta datu faltsuak daudela 
esan dute, baina frogarik gabe. 
Horrek ez digu balio. Nik zer
bait gaizki dagolea esaten ba
dut, frogatu egin beharko dut 
gero. Baina haiek ez dute itxa
ron ere adituek guk emandako 
txostena aztertu eta euren ikus
pegia eman arte. Badirudi pre
satuak direla. 

Guk edozer espero 
dugu, edozertarako pres
taturik gaude. Horretara
ko bidea bilatuko dutela 
ikusten dugu, baina na
zioarteko komunitatea 
konbentzitu beharko 
dute, ez soilik kexatzea 
eta konforme ez daudela 
esatea. Hori ez da nahi
koa izango. 
• Zer egin behar dute 
nazioartekoa konben-
tzitzeko? 
Estatu Batuek eta Erresu
ma batuak NBEren eta 
nazioartekoaren legezko 
bidean jardun nahi badu
te, froga argiak aurkeztu 
beharko dituzte. 
• Beste herrialde ba
tzuk, Pakistan edo In
dia esaterako, arma 
nuklearrak ekoizten 
eta garatzen ari dira. 
Badirudi munduan Ira
ken armamendua dela 
arriskutsu bakarra. 
Zergatik hori? 
Jokaera hori agenda poli
tikoaren ondorioa da, 
Irak herrialde arabi arra 
da eta eskualde arrisku
tsuan kokaturik dago. Es
kualde honetan planak 
dituzte estatubatuarrek. 
Haiek erabaki nahi dute 
gauza guztiek nolakoak 
izan behar duten, zein go
bernu mota egon behar 
duen. 
• AEBak eskualdean 
planak egiten ari direla 
dio Irakek. Zein plan 
mota prestatzen ari di
rela uste duzu? 
Haien egitasmoa dena 
kontrolatzea da, AEBen 
interesak garbi daude; 
zuk eskualde hau kontro

latzen baduzu, mundua kontro
latzen duzu. 
• Zer deritzo Irakeko Gober
nuak UNMOVICek orain arte 
egindako lanari? 
Batzordeko kideak profesiona
lak izan dira. Haien lana arris
kua da guretzat, baina onartu 
ditugu, konponbidea bilatzeko 
modua delako. Oso zorrotzak 
dira UNMOVICekoak, ez dute 
ezer arinkeriaz egiten. Esan du
danez, profesionalak dira. Ba
dakite mundua haiei begira ari 
zaiela, eta haien lana ahalik eta 
modu txukunenean egiten ari 
dira. Izan ere, zorrotzak ez ba
dira, akusatu egingo dituzte, la
na behar bezala ez dutela egin 
egotziko diete. UNSCOM, au
rreko kontrol batzordea, beste
lakoa zen. Azken bi urteetan, 
espioitzan aritu zen. 

Tony Blairren 
'frogen' bila 
AEB Ameriketako Estatu 
Batuek eta Erresuma Ba
tuak frogarik ez dutela aur
keztu kritikatu du Amir Saa
di Irakeko ordezkariak 
behin eta berriro. Washing
ton eta Londresko gober
nuen planen oinarri nagusia 
Tony Blair lehen ministro 
britainiarraren txostena da. 
Txoten hori gezur biribila 
dela diote irakiarrek. 

Erresuma Batuak kalera
tutako txostenak dioenez, 
Bagdadetik 30 kilometrora 
dagoen Gai Farmazeutikoe
tarako Atalaren egoitzan 
suntsipen handiko armak 
ekoizten ari da Irak. Lekua 
susmagarria da oso Blairren 
eta Bushen iritziz eta bertan 
zer dagoen jakitea funtsez
kotzat jo dute biek ala biek. 
Irak arma nuklear, biologi
ko edo kimikoak prestatzen 
ari denetz jakin nahi dute, 
beren salaketa oinarritzeko 
behar dituzten froga sendo
ak eman diezaieten. 

Tony Blairrek susmaga
rritzat jotzen duen lekuan 
40 lagunek egiten dute lan, 
arlo farmazeutikoan. Eraiki
na 1991ko Golkoko Gerran 
bonbardatu eta suntsitu zu
ten Estatu Batuetako gerra 
hegazkinek, barruan arma 
arriskutsuak gordetzen zi
tuelakoan. Orain akusazio 
hori azaleratu du berriro 
Londresko gobernuak. Ira
keko Gobernuak UNMO
VIC nazioarteko arma ikus
katzaile taldearekin mintza
tzeko izendatu duen goi 
ordezkariak eta elkarlanean 
ari diren zientzialariek go
gor ukatu dute hori. Nazio 
Batuen Erakundeko arma 
ikuskatzaileek hiru aldiz 
ikuskatu dute fabrika Irake
ra itzuli direnetik, beti ere 
ezustean, eta ez dute Tony 
Blairrek esan duenaren 
arrastorik aurkitu. 

Irakiarrek aditzera eman 
dutenez, laborategian zai
nen eta arterien tratamen
durako botikak egiten dituz
te, baita bihotz eta giltzurru
netako gaitzak sendatzeko 
substantziak ere. Erresuma 
Batuko Gobernuak salatu 
dituen arma biologikoen 
prestaketetarako gairik ez 
duela dio Irakek. 

Saddam Hussein presi
dentearen gobernuaren ara
bera, Nazio Batuen Erakun
deko ikuskatzaile taldeak 
ezer aurkitu ez izanak baiez
tapen hori berretsi besterik 
ez du egin. 


